
SHAKLLANISHI VA 

Urunbayev Saparbek Samatovich
Tashkent	arxitektura-qurilish	universiteti

Annotatsiуa:	Maqolada	tabiiy	kapitalni	 jamg‘arish	bilan	bog‘liq	bo‘lgan	iqtisodiy	jarayonlar,	"yashil"	 iqtisodiyot	modellari	
va	 tamoyillari,	 iqtisodiy	va	ekologik	muammolar,	 "yashil"	binolar,	 "yashil"	qurilish,	 "yashil"	qurilish	strategiyalari,	 yashil	
energiya	va	ularning	samaradorligi	tadqiq	etilgan.

Kalit	so‘zlar:	Iqtisodiy	barqarorlik,	"yashil"	binolar,	"yashil"	qurilish,	iqlim	o‘zgarishi,	"yashil"	qurilish	strategiya,	energiya,	
samaradorlik.
Abstraсt:	The	article	discusses	the	economic	processes	associated	with	the	accumulation	of	natural	capital,	models	and	
principles	of	the	green	economy,	economic	and	environmental	problems,	green	buildings,	green	construction,	green	con-
struction	strategies,	green	energy	and	their	effectiveness.

Keу	words:	Economic	stability,	green	buildings,	green	building,	climate	change,	green	building	strategy,	energy,	efficiency.
Аннотация:	В	статье	рассматриваются	экономические	процессы,	связанные	с	накоплением	природного	капитала,	
модели	 и	 принципы	 зеленой	 экономики,	 экономические	 и	 экологические	 проблемы,	 зеленые	 здания,	 зеленое	
строительство,	стратегии	зеленого	строительства,	зеленая	энергетика	и	их	эффективность.

Ключевые	 слова:	 Экономическая	 стабильность,	 зеленые	 здания,	 зеленое	 строительство,	 изменение	 климата,	
стратегия	зеленого	строительства,	энергетика,	эффективность.

K I R I S H
Jahonda	energetik	va	ekologik	inqirozlarning	sabablari	ko‘p	yillar	davomida	tabiiy	resurslardan	ekstensiv	

va	mantiqsiz	foydalanish	bilan	bog‘liq.	Natijada,	kelajak-avlodlar	oldida	yashirin	ekologik	qarz	to‘xtovsiz	o‘sib	
bormoqda.	Mazkur	ekologik	qarz	milliy	 iqtisodiyotni	rivojlantirishning	moliyaviy	paketlari	va	boshqa	rejalarda	
to‘liq	hisobga	olinmoqda.	Bu	esa	tabiiy	kapitalni	jamg‘arish	bilan	bog‘liq	bo‘lgan	iqtisodiy	rivojlanish	modellarini	
talab	etmoqda.	

Shu	bois,	iqtisodiy	va	ekologik	muammolarning	o‘zaro	bog‘liqligiga	asoslangan	"yashil"	iqtisodiyot	tamoyil-
laridan	keng	 foydalanish	dolzarblashib	bormoqda.	Bu	yerda	muammo	shundaki,	 "yashil"	 iqtisodiyot	 iste’mol	
va	ishlab	chiqarishning	amaldagi	modelini	cheklovchi	mexanizmga	aylanishi	mumkin.	Chunki	bugungi	kunga	
qadar	"yashil"	iqtisodiyot	tamoyillarining	mavjud	iqtisodiy	tizimga	muvofiqligi	muammolari	to‘liq	hal	qilinmagan.	

Jumladan,	ko‘pgina	mamlakatlarning	sanoat	 rivojlanishi	asosan	 tabiiy	kapitaldan	 intensiv	 foydalanishga	
asoslangan.	Sanoat	inqilobi	sayyoramiz	aholisining	farovonligini	oshirishga	olib	keldi.	Biroq,	so‘nggi	yillardagi	
tajribalar	shuni	ko‘rsatmoqdaki,	sanoat	 ishlab	chiqarishining	 jadal	 rivojlanishi	 tabiiy	kapitalga	bo‘lgan	 talabni	
keskin	oshirib	yubormoqda,	atrof-muhitga	salbiy	ta’sir	ko‘rsatmoqda	va	tabiiy	resurslarning	kamayishiga	olib	
kelmoqda.	 Bu	 esa	 ekotizimlarning	 degradatsiyasi	 (yo‘q	 qilinishi),	 ijtimoiy	 keskinlik,	 oziq-ovqat	 xavfsizligi	 va	
inson	 salomatligiga	 tahdidlar	 kabi	 muammolarning	 paydo	 bo‘lishiga	 olib	 kelmoqda.	 Kelajak-avlod	 uchun	 “	
"Yashil"	iqtisodiyot”	modelni	shakllantirish	zarurati	paydo	bo‘ldi.

M A V Z U G A  O I D  A D A B I Y O T L A R  T A H L I L I
“	 "Yashil"	 iqtisodiyot”	atamasining	shakllanishi	 tabiiy	 resurslarning	cheklanganligi,	 takror	 ishlab	chiqaril-

masligi	va	bu	 insoniyatning	barcha	 faoliyat	yo‘nalishlariga	 jiddiy	 ta’sir	ko‘rsatishi	bilan	bog‘liq	muammolarga	
asoslangan.	Ushbu	muammoni	 ilmiy	 jihatdan	o‘rganish	XX	asrning	60-70-yillarida	ommalasha	boshladi.	Bu	
davrda	 ilmiy	 adabiyotlarda	 “Atrof-muhit	 iqtisodiyoti”,	 deb	 nomlangan	 yangi	 yo‘nalish	 paydo	 bo‘ldi.	 Ushbu	
yo‘nalish	doirasida	iqtisodiy	faoliyatning	atrof-muhitga	ta’siri	natijasida	yuzaga	kelayotgan	ijtimoiy-iqtisodiy	oqi-

Sbatlarni	 talqin	etish	boshlandi.	Bunda	ekologik	muammolarni	amaldagi	 iqtisodiy	munosabatlar	doirasida	hal	

etish	va	xalqaro	darajada	umumlashtirish	talab	qilindi	[1].
Tadqiqotlar	shuni	ko‘rsatmoqdaki,	"yashil"	iqtisodiyot	konsepsiyasining	shakllanishi	va	rivojlanish	bosqichla-

rini	4	ta	davrga	bo‘lish	mumkin.	Birinchi	bosqich	1950–1960-yillar	o‘z	ichiga	oladi	va	iqtisodiyotning	atrof-muhit	
va	insonga	salbiy	ta’sirini	anglab	yetish	davri	hisoblanadi.	1960–1970-yillarni	qamrab	olgan	ikkinchi	bosqichda	
tabiiy	 resurslardan	 intensiv	 foydalanish	 va	 atrof-muhitni	 ifloslantirish	 iqtisodiyotning	 moddiy	 bazasini	 izdan	
chiqarishi	 va	 inson	 turmush	 farovonligining	 pasayishiga	 olib	 kelishi	 to‘g‘risidagi	 bahs-munozalar	 kuchaydi.	
Uchinchi	bosqichda	 (1980-1990-yillar)	 rivojlangan	mamlakatlarda	 “yashil”	 texnologiyalar	va	ekologik	moder-
nizatsiya	g‘oyasi	 ilgari	surildi	va	shu	asosda	barqaror	 rivojlanish	konsepsiyasi	shakllana	boshladi.	To‘rtinchi	
bosqichda	(2000–2010-yillar)	erkin	bozor	tabiiy	resurslarini	saqlab	qolish	va	ijtimoiy	adolat	manfaatlarini	himoya	
qilish,	uzoq	muddatli	 davrda	 iqtisodiy	barqarorlikni	 ta’minlash	nuqtayi	nazaridan	o‘zini	 o‘zi	 tartibga	solishga	
qodir	emasligi	g‘oyasi	ilgari	surildi	(1.1-rasmga	qarang).

1.1-rasm: “ "Yashil" iqtisodiyot” konsepsiyasining rivojlanish bosqichlari [2]

Keyingi	yillarda	ham	"yashil"	iqtisodiyot	konsepsiyasini	boyitish	ishlari	amalga	oshirilib	kelinmoqda.	2011-
yilda	UNEP	 tomonidan	 takomillashgan	 ta’rif	 ishlab	 chiqildi:	 "yashil"	 iqtisodiyot	 –	 kam	uglerodli	 rivojlanishga	
asoslangan	resurslarni	tejaydigan	iqtisodiyot	bo‘lib,	inson	farovonligi	va	ijtimoiy	adolatni	ta’minlaydi,	ekologik	
xavflarni	sezilarli	darajada	kamaytiradi	va	biologik	xilma-xillikni	yo‘qolib	ketishini	oldini	oladi	[3].

Xorijiy	mamlakatlarda	iqtisodchi	olimlar	tomonidan	ko‘plab	tadqiqotlar	amalga	oshirilgan.	N.Noruzi	fikricha,	
"yashil"	iqtisodiyot	daromadlarni	oshirishga,	“yashil	ish	o‘rinlarini”	yaratishga	yordam	beradigan	model	bo‘lib,	
tabiiy	kapitalni	hisobga	olish	bilan	o‘lchanadigan	iqtisodiy	taraqqiyot	va	ekologik	barqarorlik	o‘rtasidagi	o‘zaro	
ta’sirni	rivojlantirishga	intiladi	[4].	L.Chjan,	M.Syuy,	X.CHen	va	boshqalar	tomonidan	quyidagicha	ta’rif	berilgan:	
"yashil"	iqtisodiyot	–	bu	iqtisodiy	o‘sishni,	odamlarning	kundalik	hayoti	va	atrof-muhitni,	uzoq	muddatli	farovon-
likni rag‘batlantirishga intiladigan rivojlanish va taraqqiyotning yangi strategiyasidir [5].

M.Xorning	 fikricha,	 "yashil"	 iqtisodiyot	 ko‘plab	 subyektlarga	 (davlat	 idoralari,	 iqtisodchilar,	 ekologlar	 va	
boshqalar)	 ta’sir	 qiladigan	 murakkab	 tushuncha	 bo‘lib,	 "yashil"	 iqtisodiyot	 tamoyillarini	 qisqa	 muddatlarda	
amalga	oshirib	bo‘lmaydi.	Shuningdek,	"yashil"	iqtisodiyotni	tabiiy	resurslarni	tejash,	ifloslanish	va	chiqindilarni	
minimallashtirishga	asoslangan,	iste’mol	va	mahsulot	ishlab	chiqarishning	atrof-muhitga	zarar	yetkazmaydigan	
iqtisodiyot,	deb	ta’riflaydi	[6].

L.Dogaru	"yashil"	iqtisodiyotga	barqaror	rivojlanish	va	iqtisodiy	o‘sishni	ta’minlash,	mavjud	bo‘lgan	salbiy	
ko‘rinishlarni	minimallashtirish	uchun	asosiy	yordamchi	bo‘lgan	davlat	boshqaruvi	va	biznes	jarayonlari	bilan	
bog‘liq	iqtisodiy	tizim	sifatida	ta’rif	beradi	[7].	D.Damato	va	J.Korxonenlarlarning	fikricha,	"yashil"	iqtisodiyot	–	bu	
insonlarning	faoliyatida	barqarorlikni	saqlash	(barqarorlikni	ta’minlash	uchun	kerak	bo‘lgan	ko‘kalamzorlashti-
rish)	sharti	bilan	tabiiy	ekotizimlardan	foydalanish	imkoniyatini	oshirishdir	[8].	

Mustaqil	davlatlar	hamdo‘stligi	 (MDH)	mamlakatlari	olimlari	ham	"yashil"	 iqtisodiyot	konsepsiyasini	 rivo-
jlantirishga	o‘z	hissalarini	qo‘shib	kelmoqdalar.	M.N.Dudin,	S.O.Kalendjyan	va	N.V.Lyasnikovlarning	 ta’rifiga	
ko‘ra,	"yashil"	iqtisodiyot	–	uzoq	muddatli	istiqbolda	ijobiy	ta’sir	ko‘rsatadigan	dekarbonizatsiyalangan	ekologik	
iqtisodiyotga o‘tishdir [9].	Mazkur	ta’rifning	ma’nosiga	e’tibor	bersak,	"yashil"	 iqtisodiyotda	xavfsiz	va	ekologik	
mahsulot	ishlab	chiqarish	dekarbonizatsiya	kabi	asosiy	xususiyatlarga	ega	bo‘lishi	va	shu	asosda	shaxsiy	va	
ijtimoiy	ehtiyojlarni	qondirish	va	barqaror	iqtisodiy	rivojlanishni	ta’minlash	lozim.	Bu	Yerda	“dekarbonizatsiya”	
so‘zidan	sanoat	 ishlab	chiqarishida	uglerodni	kamaytirish	va	iqlim	o‘zgarishlarini	sekinlashtirishga	qaratilgan	
keng	qamrovli	chora-tadbirlar	majmui	sifatida	foydalanilgan.	

A.V.	Xodchenko	fikricha,	"yashil"	iqtisodiyot	milliy	iqtisodiyotning	bir	tarmog‘i	hisoblanadi,	bunda	iqtisodiyot	
atrof-muhitga	nisbatan	bo‘ysunuvchi	pozitsiyada	bo‘ladi,	ishlab	chiqarish	tsikli	(ilg‘or	texnologiyalarni	joriy	etish)	
tabiiy	 resurslardan	 samarali	 foydalanish	 va	 umumiy	 farovonlik	 maqsadini	 belgilaydi	 [10].	 M.S.Yegorovaning	
fikricha,	"yashil"	iqtisodiyot	–	bu	tabiiy	resurslardan	samarali	foydalanish	orqali	jamiyat	farovonligini	saqlashga,	
shuningdek,	foydalanilgan	mahsulotlarni	ishlab	chiqarish	tsikliga	qaytarishni	ta’minlashga	qaratilgan	iqtisodiy-
otdir [11].

O‘zbekistonda	 "yashil"	 iqtisodiyot	konsepsiyasi	 tabiiy	muvozanatni	saqlash	bilan	bevosita	bog‘liq	bo‘lib,	
ko‘plab	o‘xshash	tushunchalarni	kuzatish	mumkin.	Jumladan,	A.V.Vaxabovning	fikricha,	“	"Yashil"	iqtisodiyot”ga	
o‘tish	jarayoni	har	bir	mamlakat	uchun	alohida	ahamiyat	kasb	etib,	tabiiy	kapital,	inson	kapitali	va	mamlakatning	
iqtisodiy	rivojlanish	darajasi	kabi	xususiyatlarga	bevosita	bog‘liq	holda	sodir	bo‘ladi.	

M.T.Asqarova,	J.J.Jamolov	va	X.S.Xadjayevlarning	fikricha,	"yashil"	iqtisodiyot	barqaror	rivojlanish	o‘rnini	
bosa	olmaydi	va	barqaror	rivojlanishga	erishishga	xizmat	qiluvchi	muhim	mezon	hisoblanadi.	D.SH.Yavmutov	
bu	 borada	 quyidagilarni	 ta’kidlaydi:	 aksariyat	 tabiiy	 resurslarning	 yaqin	 kelajakda	 qayta	 tiklanmas	 darajada	
tugashi	hududlarda	“	"Yashil"	iqtisodiyot”	tamoyillari	asosida	barqaror	rivojlanishga	o‘tishni	talab	qiladi.	

E.A.Muminova	fikricha,	 "yashil"	 iqtisodiyotning	oqibat	natijasi	–	qashshoqlikka	barham	berish,	 tenglikka	
erishish,	resurslardan	foydalanish	samaradorligini	oshirish	bilan	birga,	ivestitsiyalarni	jalb	qilish,	yangi	ish	o‘rin-
larini	yaratish	va	yangi	bozorlarga	chiqish	imkoniyatlarini	oshirish	hisoblanadi.	

T A D Q I Q O T  M E T O D O L O G I YA S I
Tadqiqot	 jarayonida	 mavzuga	 oid	 mantiqiy	 taqqoslash,	 umumlashtirish,	 ilmiy	 mushohada,	 tizimli	 yon-

dashuv,	statistik	hamda	qiyosiy	tahlil	usullaridan	foydalanilgan.	Shuningdek,	"yashil"	iqtisodiyot	konsepsiyas-
ining	shakllanishi	va	rivojlanishida	turli	omillarning	ta’sirini	baholashda	korrelatsion	va	regression	usullardan	
foydalanildi.	

T A H L I L  V A  N A T I J A L A R
Xorijiy	mamlakatlarda	amalga	oshirilgan	 tadqiqotlarni	umumlashtirgan	holda	 ta’kidlash	mumkinki,	 tabiiy	

resurslarning	kamayib	borishining	ekologiyaga	ta’siri	va	atrof-muhitni	boshqarishning	iqtisodiy	foydasi	"yashil"	
iqtisodiyot	 konsepsiyasining	 keng	 tarqalgan	 namunasidir.	 Bunda	 ekologik	muammolarni	 yumshatish,	 ishlab	
chiqarish	samaradorligini	oshirish,	yashil	 texnologiyalarni	rivojlantirish	uchun	iqtisodiy	tuzilmaning	roliga	alo-
hida	 e’tibor	 berilgan.	Shuningdek,	 "yashil"	 iqtisodiyotga	 o‘tish	 insonlarni	 xavfsizligini	 oshirishga,	 sog‘lom	va	
xavfsiz	muhitni	shakllanishiga,	oziq-ovqat	va	yer-suv	resurslar	bilan	bog‘liq	nizolarni	oldini	olishga	va	qashsho-
qlikni	kamaytirishga	yordam	beradi,	degan	xulosaga	kelingan.	

MDH	mamlakatlarida	ishlab	chiqilgan	konsepsiya	turli	xil	yondashuvlardan	iborat	va	shu	asosda	"yashil"	
iqtisodiyot	tamoyillarini	amalga	oshirishni	qiyinlashtiradi.	"yashil"	iqtisodiyotning	turli	xil	ta’riflarini	hisobga	olgan	
holda,	“tarmoq”	va	“natija”	yondashuvlariga	ajratish	mumkin.	Tarmoq	yondashuvida	atrof-muhitga	sezilarli	ta’sir	
ko‘rsatadigan	ilg‘or	texnika	va	texnologiyalardan	foydalanish	bilan	tavsiflangan	iqtisodiy	sohalar	majmui	hisobga	
olingan.	Natija	yondashuvida	ishlab	chiqarish	va	iste’molning	ekologik	xususiyatlarini	yaxshilashga	qaratilgan	
ijtimoiy-iqtisodiy	o‘zgarishlar	 ochib	berilgan.	Bunda	asosiy	e’tibor	 innovatsion	mahsulotlar	 orqali	 korxonalar,	
tarmoqlar,	iqtisodiyot	va	ijtimoiy	sohalarda	ijobiy	ekologik	natijalarni	olishga	va	boshqa	transformatsion	jaray-
onlarga	qaratilgan.

Shuningdek,	"yashil"	iqtisodiyot	koalitsiyasi	(The	Green	Economy	Tracker),	Xalqaro	savdo	palatasi	(Inter-
national	Chamber	of	Commerce),	“Group	92”	nodavlat	tashkiloti	(Forum	for	Bæredygtig	Udvikling),	BMTning	
Barqaror	rivojlanish	bo‘limi	(Division	for	Sustainable	Development	–	UNDESA),	Yevropa	tiklanish	va	taraqqiyot	
banki	 (European	 Bank	 for	 Reconstruction	 and	 Development	 –	 EBRD),	 Xalqaro	 savdo	 va	 barqaror	 rivojla-
nish	markazi	(International	Centre	for	Trade	and	Sustainable	Development	–	ICTSD),	Iqtisodiy	hamkorlik	va	
taraqqiyot	 tashkiloti	 (Organisation	 for	 Economic	 Co-operation	 and	Development	 –	OECD)	 va	 boshqa	 kabi	
xalqaro	tashkilotlar	tomonidan	"yashil"	iqtisodiyot	tushunchasini	takomillashtirishga	qaratilgan	yondashuvlarni	
kuzatish	mumkin	(1.1.-jadvalga	qarang).

S1.1-jadval: "yashil" iqtisodiyot tushunchasini takomillashtirishga qaratilgan yondashuvlar

Tashkilotlar Ta’rif

UNEP
kam	uglerodli	rivojlanishga	asoslangan	resurslarni	tejaydigan	iqtisodiyot	bo‘lib,	inson	farovonligi	
va	ijtimoiy	adolatni	ta’minlaydi,	ekologik	xavflarni	sezilarli	darajada	kamaytiradi	va	biologik	xilma-
xillikni	yo‘qolib	ketishini	oldini	oladi

	"Yashil"	iqtisodiyot	
koalitsiyasi

atrof-muhit	cheklovlari	doirasidagi	har	bir	inson	uchun	hayot	sifatini	ta’minlaydigan	barqaror	
iqtisodiyot

Xalqaro	savdo	
palatasi

iqtisodiy	o‘sish	va	ekologik	mas’uliyat	bir-birini	o‘zaro	mustahkamlaydigan,	taraqqiyot	va	ijtimoiy	
rivojlanishni	qo‘llab-quvvatlaydigan	iqtisodiyot

“Group	92”	nodavlat	
tashkiloti

iqtisodiyotning	tizimli	buzilishlarini	bartaraf	etadigan,	inson	farovonligiga	va	barcha	
imkoniyatlardan	teng	foydalanishga	olib	keladigan,	atrof-muhit	bilan	iqtisodiy	yaxlitlikni	
ta’minlaydigan	doimiy	taraqqiyot	jarayoni

BMT	Barqaror	
rivojlanish	bo‘limi

bir	vaqtning	o‘zida	iqtisodiy	va	ekologik	maqsadlarni	olg‘a	surishga	qaratilgan	imkoniyatlardan	
foydalanish	tizimi

Yevropa	tiklanish	va	
taraqqiyot banki

iqtisodiy	faoliyatning	atrof-muhitga	ta’sirini	minimallashtirish	maqsadida	davlat	va	xususiy	
investitsiyalar	jalb	etiladigan,	ekotizimlar	holatini	muntazam	nazorat	qilinadigan,	mavjud	xavflarni	
boshqarish	va	innovatsiyalarni	rag‘batlantirishga	qaratilgan	siyosat	orqali	bozor	muammolarini	
bartaraf etadigan iqtisodiyot

Xalqaro	savdo	va	
barqaror rivojlanish 
markazi

tovarlar	va	xizmatlarni	ishlab	chiqarish,	taqsimlash	va	iste’mol	qilish	bilan	bog‘liq	iqtisodiy	faoliyat	
majmui	bo‘lib,	bu	uzoq	muddatda	inson	farovonligining	oshishiga	olib	keladi,	shu	bilan	birga	
kelajak	avlodlarni	muhim	ekologik	xavflarga	yoki	atrof-muhit	tanqisligiga	duchor	qilmaydi

OECD barqaror	rivojlanish	va	qashshoqlikni	yo‘q	qilishga	hissa	qo‘shadigan,	ekologik	ahamiyatga	ega	
sohalarga	investitsiyalarni	jalb	qilish	bo‘yicha	chora-tadbirlar	majmuini	birlashtirgan	konsepsiya

Butunjahon	"yashil"	iqtisodiyot	tashkiloti	(World	Green	Economy	Organization	–	WGEO)	tomonidan	o‘tka-
zilayotgan	xalqaro	sammit	va	konferentsiyalarda	"yashil"	iqtisodiyotga	berilgan	ta’riflar	takomillashib	bormoqda.	
2000-yilda	BMTning	Ming	yillik	va	2006	yilda	“Rio+10”	Barqaror	rivojlanish,	2020-yilda	“Maslahat”	(Technology	
Innovation	Pioneers	–	TIP)	sammitlari,	2012	“Rio+20”,	2015	yilda	“Parij	kelishuvi”,	2016-yilda	“Kioto	protokoli”,	
2020-yilda	Yaqin	Sharq	va	Shimoliy	Afrika	mintaqasi	(Middle	East	and	North	Africa’s	–	MENA)	konferentsiyalari	
va	boshqalar	shular	jumlasidandir.	

Bundan	 tashqari,	 alohida	mamlakatlar	 va	mintaqalar	 bo‘yicha	 ham	 "yashil"	 iqtisodiyotga	 berilgan	 ta’ri-
flar	mavjud.	Jumladan,	Belorus	Respublikasida	2020-yilgacha	“yashil”	iqtisodiyotni	rivojlantirish	bo‘yicha	Milliy	
harakatlar	rejasida	“	"Yashil"	iqtisodiyot	–	bu	ekologik	xavflarni	va	atrof-muhitning	buzilish	tezligini	sezilarli	dara-
jada	kamaytirish	bilan	birga	ijtimoiy-iqtisodiy	rivojlanish	maqsadlariga	erishishga	qaratilgan	iqtisodiy	tashkilot	
modelidir”,	deb	ta’kidlangan.	BMTning	Osiyo	va	Tinch	okeani	uchun	iqtisodiy	va	ijtimoiy	komissiyasi	tomonidan	
"yashil"	iqtisodiyot	atamasiga	“Osiyo-Tinch	okeani	mintaqasi	uchun	kam	uglerod	chiqindilari,	shu	jumladan	ijti-
moiy	rivojlanish	bilan	ekologik	barqaror	iqtisodiy	taraqqiyotga	qaratilgan	siyosat	yo‘nalishidir”,	deb	ta’rif	berilgan.

Umuman	olganda,	"yashil"	iqtisodiyot	konsepsiyasi	iqtisodiyot	va	tabiat	bilan	bog‘liq	tushunchalarni	uyg‘un-
lashtirishga	intiladi.	"yashil"	iqtisodiyot	konsepsiyasininng	shakllanishi	va	rivojlanishida	turli	xil	ilmiy	yondashu-
vlarni	kuzatiladi.	Bu	esa	jahonda	va	mamlakatimizda	olib	borilayotgan	tadqiqot	natijalarini	umumlashtirish	va	
guruhlashni	talab	etadi.	Mazkur	yondashuvlarni	iqtisodiy,	tarmoq,	texnologik,	tsivilizatsiyali,	axloqiy	va	ekologik	
kabi	sohalarga	ajratish	mumkin.	Jumladan,	iqtisodiy	yondashuvda	"yashil"	iqtisodiyotni	yangi	ijtimoiy-iqtisodiy	
hodisa	sifatida	qabul	qilinadi	va	insonlar	hayotining	barcha	jabhalarini	qamrab	oladigan	munosabatlarga	o‘tishni	
talab	qiladi.	Tarmoq	yondashuvida	esa	ekologik	toza	mahsulotlarni	ishlab	chiqarish	yoki	"yashil"	iqtisodiyot	tam-
oyillar	bo‘yicha	ayrim	tarmoqlarni	rivojlantirishni	nazarda	tutadi	(1.2-jadvalga	qarang).

1.2-jadval: "yashil" iqtisodiyot konsepsiyasining shakllanishi va rivojlanishiga qaratilgan yondashuvlarning 
guruhlanishi1

Yondashuv sohasi Umumiy tavsifi

Iqtisodiy 	"Yashil"	iqtisodiyotni	yangi	ijtimoiy-iqtisodiy	hodisa	sifatida	qabul	qilinadi	va	insonlar	hayotining	
barcha	jabhalarini	qamrab	oladigan	munosabatlarga	o‘tishni	talab	qiladi

Tarmoq ekologik	toza	mahsulotlarni	ishlab	chiqarish	yoki	"yashil"	iqtisodiyot	tamoyillar	bo‘yicha	ayrim	
tarmoqlarni	rivojlantirish

Texnologik barcha	tarmoqlarning	ekologik	toza	sanoat	va	oziq-ovqat	mahsulotlarini	ishlab	chiqarishni	
ta’minlaydigan	texnologiyalarga	o‘tishi

Tsivilizatsiyali
insonlarning	umumiy	va	kasbiy	madaniyatining	o‘sishini	hisobga	olgan	holda	iqtisodiy	
rivojlanishning	yangi	bosqichiga	o‘tish,	ekologik	toza	muhitni	yaratish	va	jamiyatning	barcha	
sohalarda	yashil	texnologiyalarni	qo‘llash

Axloqiy	va	ekologik qashshoqlik	muammosini	bartaraf	etish	va	tabiatni	muhofaza	qilish	bilan	bog‘liq	ekologik	harakat

Yuqoridagi	 tahlillarni	 umumlashtirgan	 va	 to‘ldirgan	 holda	 "yashil"	 iqtisodiyotga	 quyidagicha	 ta’rif	 berish	
mumkin.	 "yashil"	 iqtisodiyot	–	bugungi	 kunda	 tabiatga	Yetkazilayotgan	zararlarni	 bartaraf	etish	bilan	bog‘liq	
tizimning	tarkibiy	qismlarini	ishlab	chiqarish	omillarida	namoyon	bo‘lishidir.

X U L O S A
	"Yashil"	 iqtisodiyot	konsepsiyasi	barqarorlik	va	tabiiy	resurslarni	saqlashga	qaratilgan	zamonaviy	jahon	

taraqqiyotining	muhim	omilidir.	
Birinchidan,	"yashil"	iqtisodiyotni	shakllantirish	energiya	tejamkor	texnologiyalardan	foydalanishga	o‘tishni,	

atmosferaga	va	suv	resurslariga	zararli	moddalar	chiqarilishini	kamaytirishni,	shuningdek,	tabiiy	resurslardan	
foydalanish	samaradorligini	oshirishni	nazarda	tutadi.	

	"Yashil"	iqtisodiyotni	shakllantirish	energiya	tejamkor	texnologiyalar,	ya’ni	quyosh,	shamol	va	gidroenerge-
tika	kabi	qayta	tiklanadigan	energiya	manbalaridan	foydalanish	va	rivojlantirish,	shuningdek,	sanoat,	transport	
va	uy-joy	qurilishida	energiya	samaradorligini	oshirish	kiradi.

Atmosfera	 va	 suv	 resurslariga	 zararli	 moddalar	 chiqarilishini	 kamaytirish	 ham	 "yashil"	 iqtisodiyotning	
muhim	yo‘nalishi	hisoblanadi.	Bunga	toza	texnologiyalar	va	jarayonlarni	joriy	etish,	shuningdek,	suv	va	havo	
tizimlarining	chiqindilari	va	ifloslanishini	qat’iy	nazorat	qilish	orqali	erishiladi.

	"Yashil"	iqtisodiyotda	tabiiy	resurslardan	foydalanish	samaradorligini	oshirish	ham	muhim	o‘rin	tutadi.	Bu	
suv,	o‘rmon,	mineral	resurslar	va	hatto	qishloq	xo‘jaligi	uchun	Yer	kabi	tabiiy	resurslardan	ehtiyotkorlik	bilan	va	
barqaror	foydalanishni	anglatadi.	Bunga	resurslardan	foydalanish	samaradorligini	oshirish	va	ularning	sarfini	
kamaytirishga	qaratilgan	texnologiyalar	va	usullarni	joriy	etish	orqali	erishish	mumkin.

Ikkinchidan,	 "yashil"	 iqtisodiyot	 toza	 texnologiyalar	 va	 infratuzilmada	 innovatsiyalarni	 rag‘batlantirishga	
yordam	beradi,	bu	esa	o‘z	navbatida	yangi	ish	o‘rinlari	yaratish	va	iqtisodiyotni	rivojlantirishga	yordam	beradi.

Yashil	texnologiya	innovatsiyalari	energiya	tejaydigan	qurilmalarni	ishlab	chiqish	va	joriy	etish,	chiqindilarni	
boshqarish	tizimini	takomillashtirish,	ekologik	toza	materiallarni	ishlab	chiqish	va	boshqa	ko‘plab	jihatlarni	o‘z	
ichiga	oladi.	Ushbu	innovatsiyalar	nafaqat	bizning	atrof-muhitga	ta’sirimizni	kamaytirishga	yordam	beradi,	balki	
yangi	bozorlar	va	biznes	imkoniyatlarini	ham	yaratadi.

Bundan	tashqari,	"yashil"	iqtisodiyotni	rivojlantirish	yashil	texnologiyalar	sektori	va	unga	aloqador	tarmo-
qlarda	yangi	 ish	o‘rinlarini	yaratishga	xizmat	qilmoqda.	Bu	yashil	 texnologiyalar	va	 infratuzilmani	 loyihalash,	
ishlab	chiqarish,	o‘rnatish,	texnik	xizmat	ko‘rsatish	va	boshqarish	bo‘yicha	ishlarni	o‘z	ichiga	oladi.	

Uchinchidan,	ushbu	konsepsiya	kelajak	avlodlar	uchun	tabiiy	resurslarni	saqlab	qolishning	asosiy	elementi	
bo‘lgan	barqarorlik	va	ekologik	javobgarlikka	nisbatan	iste’mol	va	ishlab	chiqarish	modellarini	qayta	ko‘rib	chiq-
ishni	o‘z	ichiga	oladi.

Fikrimizcha,	 "yashil"	 iqtisodiyot	 konsepsiyasining	 muhim	 jihati	 iste’mol	 va	 ishlab	 chiqarish	 modellarini	
barqarorlik	va	ekologik	javobgarlikka	qarab	qayta	ko‘rib	chiqishdir.	Ushbu	qayta	ko‘rib	chiqish	kelajak	avlodlar	
uchun	ularni	saqlashni	ta’minlash	uchun	resurslarni	iste’mol	qilishga	munosabatni	o‘zgartirishni	o‘z	ichiga	oladi.

1	 Muallif	tomonidan	ishlab	chiqilgan.

SIste’mol	usullarini	qayta	ko‘rib	chiqish	resurslardan	ongliroq	va	mas’uliyatli	foydalanishni	o‘z	ichiga	oladi.	

Bu	 atrof-muhitga	 zarar	Yetkazuvchi	 tovarlar	 va	 xizmatlar	 iste’molini	 kamaytirish,	 shuningdek,	 ekologik	 toza	
alternativlarni	tanlashni	anglatadi.	

Iste’mol	va	ishlab	chiqarish	usullarini	qayta	ko‘rib	chiqish	tabiiy	resurslarni	kelajak	avlodlar	uchun	saqlash-
ning	kalitidir.	Bugungi	kunda	resurslardan	barqaror	foydalanish	va	ularni	boshqarish	orqali	biz	ularning	kelajak	
avlodlar	 uchun	 mavjudligi	 va	 saqlanishini	 ta’minlashimiz	 mumkin,	 bu	 barqaror	 rivojlanish	 strategiyasining	
muhim	jihati	hisoblanadi.

Fikrimizcha,	 "yashil"	 iqtisodiyot	 konseptsiyasini	 shakllantirish	 va	 rivojlantirish	barqaror	 va	ekologik	 toza	
jamiyatni	yaratish	yo‘lidagi	muhim	qadamdir.	Biroq,	uni	muvaffaqiyatli	amalga	oshirish	uchun	global	rozilik	va	
davlatlar,	biznes	va	jamoatchilikning	birgalikdagi	sa’y-harakatlari	kerak.	Shundagina	tabiiy	boyliklarni	asrash	va	
kelajak	avlodlar	farovonligini	ta’minlash	mumkin.

Foydalanilgan adabiyotlar:

